
Uunga siunnersuut: Suliffeqarfinnik tunniussisoqartillugu sulisut inatsisitigut 

inissisimanerat pillugu Inatsisartut peqqussutaata allanngortinneqarneranik 

Inatsisartut inatsisaat 

 

Inuussutissarsiornermut, Suliffeqarnermut, Niuernermut Nukissiuuteqarnermullu 

Naalakkersuisumit saqqummiunneqartoq 

       

pillugu 

 

Inuussutissarsiornermut Aatsitassanullu Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Inuussutissarsiornermut Aatsitassanullu Ataatsimiititaliap suliarinninnermini ilaasortarai: 

Inatsisartunut ilaasortaq Peter Olsen, Inuit Ataqatigiit, siulittaasoq 

Inatsisartunut ilaasortaq Randi V. Evaldsen, Demokraatit, siulittaasup tullia  

Inatsisartunut ilaasortaq Nikolaj Jeremiassen, Siumut 

Inatsisartunut ilaasortaq Jens-Erik Kirkegaard, Siumut 

Inatsisartunut ilaasortaq Knud Kristiansen, Siumut 

Inatsisartunut ilaasortaq Kelly Berthelsen, Inuit Ataqatigiit 

Inatsisartunut ilaasortaq Per Rosing-Petersen, Partii Naleraq 

 

1. Siunnersuutip imarisaa siunertaalu 

Suliffeqarfinnik tunniussisoqartillugu sulisut inatsisitigut inissisimanerat pillugu Inatsisartut 

peqqussutaat nr. 7, 5. december 2008-meersoq Namminersorlutik Oqartussat suliassaqarfinnik 

tigusinerannut atatillugu sulisoqarnermut tunngasutigut apeqqutit aalajangersimasut pillugit 

inatsimmut ilaasuni suliassanut atorneqarsinnaasoq atorneqarsinnaasoq siunnersuutikkut 

erseqqissarneqarpoq. Tamanna Kalaallit Nunaanni namminersorneq pillugu Namminersorneq 

pillugu ataatsimiititaliarsuup isumaliutissiissutaani nr. 1497-imi isummanut 

oqaatigineqartunut naapertuuppoq, pingaartumik kapitali 11 aamma 14-imi. Tamanna aamma  

Namminersorlutik Oqartussat suliassaqarfinnik tigusinerannut atatillugu sulisoqarnermut 

tunngasutigut apeqqutit aalajangersimasut pillugit inatsimmi siunertamut naapertuuppoq. 

Namminersorlutik Oqartussat suliassaqarfinnik tigusinerannut atatillugu sulisut 

tjenestemanditut atorfeqartitaanngitsut inatsisitigut inissisimanerat siunnersuutikkut 

qulakkeerneqarluni erseqqissarneqarpoq.  

 

2. Inuussutissarsiornermut Aatsitassanullu Ataatsimiititaliap siunnersuummik 

suliarinninnera 

Siunnersuut siullermeerneqarmat siunnersuut partiinit tamarmiusunit taperserneqartoq 

ataatsimiititaliamit maluginiarneqarpoq, tamatumani Namminersorlutik Oqartussat 

suliassaqarfinnik Danmarkimit tigusinerannut atatillugu sulisut tjenestemanditut 

atorfeqanngitsut suliffeqarfinnik tunniussisoqartillugu sulisut inatsisitigut inissisimanerat 

pillugu Inatsisartut peqqussutaanni nr. 7, 5. december 2008-meersumi ilaatinneqarnerisa 

erseqqissarneqarnissaa kisimi siunertarineqarluni. 

 

Tamanna pillugu annertunerusumik oqaaseqaateqarnissaminut ataatsimiititaliaq 

tunngavissaqarsorinngilaq. 

 

3. Tusarniaaneq 

Siunnersuut piffissami 2016-imi 19. juunimit 18. juulimut aammalu piffissami 2016-imi 16. 

novembarimit 15. decembarimut tusarniaassutigineqarsimasoq Naalakkersuisut 

paasissutissiipput. Tusarniaanermut akissutit tiguneqartut siunnersuummut nalinginnaasumik 

nassuiaatini Naalakkersuisunit sammineqarput. 

 

Tusarniaaneq pillugu ataatsimiititaliaq annertunerusumik oqaaseqaatissaqanngilaq. 

 

4. Siunnersuutip aningaasaqarnikkut kingunerisassai 

Siunnersuut pisortanut, inuussutissarsiutinik ingerlataqartunut innuttaasunullu 

aningaasaqarnikkut kinguneqassasutut naatsorsuutigineqanngitsoq Naalakkersuisut 

paasissutissiipput. Tamatuminnga allaanermik naliliinissaminut ataatsimiititaliaq 

tunngavissaqarsorinngilaq. 

 

 

Ataatsimiititaliap inassuteqaatai  

 

Inuussutissarsiornermut Aatsitassanullu Ataatsimiititaliap isumaqatigiittup siunnersuut 

akuerineqassasoq inassutigaa.  

Taama oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

 

 

 
 
 

 
 

 
 

 
 

 
Peter Olsen,  

Siulittaasoq 

Siulittaasup tullia 

